
Suliassaqarfik Aningaasarsiornikkut iluarsiissuteqartarneq nakkutilliinerlu, Namminersornermut inatsit 

naapertorlugu liste II imm. 24, Kalaallit Nunaanni oqartussaaffigineqalernissaanut Naalagaaffeqatigiinni 

oqartussanut isumaqatigiinniarnerit aallartinneqarnissaat siunertaralugu saaffiginninnissaannut 

Naalakkersuisut peqquneqarnissaat Inatsisartunut aalajangiiffissatut siunnersuut. 

(Inatsisartunut ilaasortaq Pele Broberg, Naleraq) 

(Siullermeerineq) 

 

Inatsisartunut ilaasortap Pele Broberg-ip siunnersuutaanut Demokraatit aallarniutigalugu qujarusupput.  

 

Maani nammineq aalajangiisinnaanerup nukittorsarneqarnissaanik siunnertuuteqartup kissaateqarneranut 

isumaqataavugut. Paasinarlunilu qujanarpoq. Nutaanik tigusassanik eqqartuigaangatta namminersorneq 

pillugu inatsimmi tunngaviusumik eqqarsaataasoq, tassalu akisussaaffiup kivinnissaanut aningaasatigut, 

suliatigullu tunngaviit pigineri ilutigalugit ineriartorneq pissasoq ataqqillugu eqqartuisassaagut. 

 

Aningaasaqarnermut suliassaqarfik suliassaqarfinni pisariunerpaasut, teknikkikkullu pisariunerpaasut 

ilagaat. Annertuumik ilisimasaqartariaqarpoq, immikkut ilisimasalinnik sulisoqartariaqarpoq, nunanullu 

assigiinngitsunut annertuumik naleqqussartoqartariaqarluni. Tunngaviusumik suliassaqarfik 

tigusinnaakutsoorparput, kisiannili ilutigissaanik soorlu aningaaserivinnut, sillimmasiisarfinnut, 

pensionskassenullu atuullutik nunat assigiinngitsut akornanni malittarisassat naammassisinnaassallutigit. 

Nunani allani aningaasanik ingerlatsisut siunissami niueqatigissallugit, suleqatigissallugillu 

kissaatigissagutsigu, malittarisassaatigut aamma suliffeqarfiutigut nunarsuup sinnerani piumasaqaatinik 

naammassisinnaanissaat qulakkeertariaqarparput. 

 

Tamanna pillugu Demokraatit isumaqarput, aningaaseriveqarnermut tunngatillugu malittarisassianik, 

nakkutilliinermillu tigusinissamik aalajangiinerit tamarmik qajannaatsumik, piviusorsiorpalaartumillu 

tunngaveqartariaqartut. Piginnaasat pisariaqartut pigilersimatinnagit, akisussaaffimmik 

tigusinnginnissarput pingaaruteqarpoq. Suliassaqarfinnik siornatigut tigusinermi misilittakkat takutippaat, 

piareersarluarsimanngikkaanni akisusinnaallunilu ajornakusoorsinnaasoq. Pingaartumik suliassaqarfinni 

suliatigut piginnaasat naammassimatinnagit, suliatigullu ineriartortitsinissaq annertusimatillugu. 

 

Ilutigisaanik soraarnerussutisiaqarnissamut aningaasaateqarfiit, aningaasanillu ingerlatsisut maani nunami 

annertunerusumik aningaasaliinissaannik kissaateqarnermut isumaqataavugut. Aningaasaqarnitsinnut, 

ineriartortitsinitsinnullu iluaqutaapput. Kisianni aamma siuariartortoqareersoq takusinnaavarput. 

Assersuutigalugu SISA Polar Seafood A/S-imut aningaasaliisimasoq takoqqammerparput. Suliassaqarfinnik 

malittarisassiuunneqartussanik tamakkiisumik tigusinngikkaluarluta, sinaakkutit piusut iluini 

angusaqarsinnaanitsinnik tamanna ersiutaavoq. 

Demokraatit isumaqarput, akisussaaffinnik tigusinissamik suliat pilersaarusiukkamik, pingaarnersiukkamillu 

pissasut. Suut tiguneqarunik inuiaqatigiinnut sunniuteqarnerpaassanersut misissortariaqarparput, nukiillu 

pisariaqarnerpaaffiini atorneqarnissaat qulakkeerlutigu. Aningaaseriveqarnermut tunngatillugu 

malittarisassiorneq, nakkutilliinerlu siunissami tiguneqarsinnaakutsoorput, taamaattoqassappalli 

peqqissaarullugu piareersaasoqartariaqarpoq, tamallu isiginnissuteqartoqartariaqarluni. Tamanna pillugu 

suliassaqarfinnik tigusisinissaq pillugu nassuiaasiukkamut aningaaseriveqarnermik malittarisassiorneq, 

nakkutilliinerlu ilanngunneqarnissaannik Naalakkersuisut allannguutissatut siunnersuutaat 

tapersersorparput. Taamaanneratigut inaarutaasumik aalajangiisoqartinnagu iluaqutissat, 

unamminartussat, aningaasatigullu kingunerisassat ataatsimoortumik nalilerneqarsinnaassapput. 

 

Taamatut oqaaseqarlunga inassutigaarput, siunnersuutip aappassaaneerneqannginnerani Naalakkersuisut 

allannguutissatut siunnersuutaat Inatsisit Atortinneqarnerannut Ataatsimiititaliami 

oqaluuserineqartussatut innersuussutigineqassasoq. 


